
SYIRIK SANOAT 

KORXONALARIDA 
INNOVATSION MENEJMENTNI 

JORIY ETISH ASOSIDA 
MEHNAT SAMARADORLIGINI 

OSHIRISH YO‘LLARI
Tuxtabayev Jamshid Sharafetdinovich

Toshkent davlat iqtisodiyot universiteti iqtisodiyot fanlari bo‘yicha 
falsafa doktori (PhD), dotsent

Saotaliyeva Nozima Isomiddinovna
Geologiya fanlar universiteti talabasi 

Annotatsiya: Ushbu maqolada yirik sanoat korxonalarida mehnat samaradorligini oshirishda innovatsion menejment usul-
larini joriy etish yo‘llari o‘rganilgan. Yirik sanoat korxonalarida innovatsion menejmentni joriy etish fan-texnika taraqqiyotini 
jadallashtirish, ishlab chiqarish va mehnatni tashkil etishning aniq yo‘nalish va uslublariga amal qilish, mahsulot sifatiy 
strukturasini optimallashtirish, ishlab chiqarishning turli darajalarida xodimlarning ijodiy faolligini oshirish, mehnat natija-
sini baholash, xodimlarda o‘z mehnatlarining natijasiga nisbatan moddiy va ma’naviy qiziqishni oshirish, mehnat intizo-
mini mustahkamlash asosida mehnat salohiyatidan foydalanishning natijaviyligini oshirishni ta’minlashdan iborat bo‘lgan 
kompleks tashkiliy-iqtisodiy choralarni ishlab chiqishni talab etadi. Shu masalalarni ushbu maqolada o‘rganib chiqilgan va 
ilmiy-nazariy va amaliy takliflar ishlab chiqilgan.

Kalit so‘zlar: mehnat samaradorligi, innovatsiya, menejment, innovatsion menejment, mehnatni ilmiy tashkil etish, mu-
nosib mehnat sharoiti, moddiy rahbatlantirish, tashkiliy-iqtisodiy mexanizm.

Аннотация: В данной статье рассматриваются пути внедрения инновационных методов управления для повы-
шения производительности труда на крупных промышленных предприятиях. Внедрение инновационного ме-
неджмента на крупных промышленных предприятиях заключается в ускорении научно-технического прогресса, 
следовании четким направлениям и методам организации производства и труда, оптимизации качественной 
структуры продукции, повышении творческой активности работников различных звеньев производства, оцени-
вать результаты труда, давать работникам материальное удовлетворение по отношению к результатам их тру-
да и требует разработки комплекса организационно-экономических мероприятий, направленных на повышение 
эффективности использования трудового потенциала на основе повышения нравственной заинтересованности 
и укрепление трудовой дисциплины. Эти вопросы исследуются в данной статье и вырабатываются научно-теоре-
тические и практические предложения.

Ключевые слова: эффективность труда, инновации, менеджмент, инновационный менеджмент, научная организа-
ция труда, достойные условия труда, материальное стимулирование, организационно-экономический механизм.

Abstract: This article discusses ways to introduce innovative management methods to increase labor productivity in 
large industrial enterprises. The introduction of innovative management at large industrial enterprises is to accelerate 
scientific and technological progress, follow clear directions and methods for organizing production and labor, optimize 
the qualitative structure of products, increase the creative activity of workers at various levels of production, evaluate the 
results of labor, give workers material satisfaction in relation to the results their labor and requires the development of a 
set of organizational and economic measures aimed at improving the efficiency of using labor potential through increasing 
moral interest and strengthening labor discipline. These issues are investigated in this article and scientific, theoretical 
and practical proposals are developed.

Key words: labor efficiency, innovations, management, innovative management, scientific organization of labor, decent 
working conditions, financial incentives, organizational and economic mechanism.

K I R I S H
Innovatsion iqtisodiyotga o‘tish sharoitida sanoat korxonalarida mehnat samaradorligini oshirish obyektiv 

asoslangan jarayon bo‘lib, o‘z-o‘zidan amalga oshmaydi, balki doimiy nazorat va boshqarishni talab etadi. 
Mehnat samaradorligini oshirish mezon kabi ma’lum bir maqsadga yo‘naltirilgan bo‘lib, bu maqsad boshqarish-
ning, xususan mehnat samaradorligini oshirishning iqtisodiy ishlab chiqarish maqsadi jonli mehnatdan minimal 
darajada foydalanib yuqori mehnat natijadorligiga erishish bilan belgilansa, ijtimoiy-iqtisodiy maqsad mehnat 
jarayonining amal qilishi uchun ijobiy ishlab chiqarish va moddiy-madaniy shart-sharoitlarni ya’ni munosib 
mehnat munosabatlarini yaratish bilan belgilanadi. Yirik sanoat korxonalarida mehnat samaradorligini oshirish 
oldiga qo‘yilgan maqsadlarga erishishda erishish vositalari tizimi bevosita innovatsion menejment tamoyillari 
va jamiyat rivojining ma’lum bosqichida xo‘jalik mexanizmining ishlash xususiyatlariga bog‘liq bo‘ladi. “Innova-
tsion menejment tamoyillari boshqarish uslublari uchun boshlang‘ich asos hisoblanadi va boshqarish usullari 
sifatida amal qiladi” [1]. Mehnat samaradorligini oshirish maqsadlariga erishish vositalari nafaqat kishilar foydali 
mehnat faoliyatining ijtimoiy-iqtisodiy va iqtisodiy ishlab chiqarish natijalarini amalga oshirishi, balki natijalarga 
minimal mehnat va vaqt sarflari yordamida erishishni ta’minlashi ham kerak. Mehnat samaradorligini oshirish 
maqsadlariga erishish vositalaridan kelib chiqqan holda, mehnat samaradorligini oshirishda innovatsion me-
nejmentni joriy etishning mohiyatiga qisqacha to‘xtalamiz. Yirik sanoat korxonalarida innovatsion menejmentni 
joriy etish fan-texnika taraqqiyotini jadallashtirish, ishlab chiqarish va mehnatni tashkil etishning aniq yo‘nalish 
va uslublariga amal qilish, mahsulot sifatiy strukturasini optimallashtirish, ishlab chiqarishning turli darajalarida 
xodimlarning ijodiy faolligini oshirish, mehnat natijasini baholash, xodimlarda o‘z mehnatlarining natijasiga nis-
batan moddiy va ma’naviy qiziqishni oshirish, mehnat intizomini mustahkamlash asosida mehnat salohiyatidan 
foydalanishning natijaviyligini oshirishni ta’minlashdan iborat bo‘lgan kompleks tashkiliy-iqtisodiy choralardir.

M A V Z U G A  O I D  A D A B I Y O T L A R  T A H L I L I
O‘rganilayotgan mavzu doirasida MDH davlatlari olimlaridan V. V. Adamchuk [2], A. A. Artyomenko [3], 

A. V. Barыsheva [4], V. I. Brыlev [5], S. A. Valuyskin [6], O. E. Germanova [7], A. Y. Kibanov [8], M. A. Klimova [9], 
L. A. Kostin [10], V. V. Novojilov [11], M. Y. Pitkevich [12], G. G. Rudenko [13], O. V. Stakanova [14], S. G. Strumilin [15], 
L. V. Shamray [16], R. A. Elmurzayeva [17] va boshqalar tomonidan mehnat samaradorligining nazariy va metod-
ologik asoslari, ishlab chiqarishda mehnat samaradorligini baholash, mehnat samaradorligini oshirish omil va 
zahiralari kabi masalalar ko‘rib chiqilgan. Uzoq xorijiy mamlakatlar olimlaridan S. L. Bryu [18], P. Samuelson [19], 
G. Ford [20] hamda G. Emerson [21] tomonidan ishlab chiqarishda ijtimoiy mehnat munosabatlarining nazariy 
va amaliy jihatlari, mehnatni tashkil etish, mehnat samaradorligi va motivatsiyasi muammolari chuqur tadqiq 
etilgan. O‘z navbatida mamlakatimiz iqtisodchi olimlarining ishlari ham bu muammoni o‘rganishga o‘z hissasini 
qo‘shib kelmoqda. Jumladan, ustozimiz “Mehnat iqtisodiyoti” ilmiy maktabi asoschisi akademik Q. X. Abdurah-
monov tomonidan mehnat samaradorligini oshirishda mehnatni ilmiy tashkil etish va boshqarish [22], professor 
G. Q. Abdurahmonova tomonidan kichik biznesda munosib mehnat tamoyillarini joriy etish va samarali bosh-
qarish [23], professor Sh. N. Zaynutdinov tomonidan sanoat korxonalarida mehnatni tashkil etishni [24], professor 
M. L. Tursunxo‘jayev tomonidan sanoat korxonalarida mehnatga haq to‘lashni tashkil etishni [25], profeesor 
Z. Y. Xudoyberdiyev tomonidan sanoat korxonalarida ishchilar malakasini oshirish va foydalanishni [26], dotsent 
S. B. G‘oyipnazarov tomonidan kichik biznesda mehnatni muhofaza qilishni [27], K. S. Ismaylov tomonidan agro-
sanoat majmuasida mehnat resurslaridan oqilona foydalanishni [28] keng o‘rganilgan. Shu bilan birga bevosita 
sanoat ishlab chiqarish korxonalarida mehnat samaradorligini oshirishda innovatsion menejmentni joriy etish 
asosida oshirish bo‘yicha tizimli asosda ilmiy va monografik tadqiqotlar yetarlicha amalga oshirilmagan. 

Sanoat korxonalarida innovatsion menejmentni joriy etish asosida mehnat samaradorligini oshirish mexa-
nizmini takomillashtirishga oid nazariy bilimlarning shakllanish bosqichlarini tadqiqot qilish jarayonida tizimli 
tahlil, induksiya-deduksiya, kompleks baholash, guruhlash, mantiqiy va taqqoslama tahlil qilish kabi usullardan 
foydalanilgan.

T A H L I L  V A  N A T I J A L A R
Iqtisodiy choralar boshqaruvning barcha darajalarida mehnat samaradorligini oshirishni ta’minlovchi murak-

kab iqtisodiy tizim hisoblanib, motivatsiya, adolatlilik, uzluksizlik, rentabellik kabi tamoyillarni o‘z ichiga oladi. Ma-
salan, motivatsiya – personal mehnat natijasini oshirishni, uzluksizlik – ishlab chiqarish quvvatlarining darajasi, 
mavjud asbob-uskunalarning texnik holati va ta’minlanganlik darajasi, texnologik yangilanish, ishlab chiqarish ja-
rayonlarini kompleks mexanizatsiyalash va avtomatlashtirishni nazarda tutadi. Mehnat samaradorligini oshirish-
ning tashkiliy choralari esa rejalashtirish va ilmiylik tamoyilini o‘z ichiga olib, mehnatni ilmiy asosda tashkil etish 
va samarali boshqarishni nazarda tutadi. Bu tamoyillar (tashkiliy-iqtisodiy) yirik sanoat korxonalarida mavjud 
mehnat samaradorligini oshirish zahira manbalaridan foydalanishning tashkiliy-iqtisodiy mexanizmi tamoyillarini 
ifoda etib, o‘zaro bog‘liqlikda mehnat samaradorligini samarali oshirish imkoniyatini kengaytiradi. Tadqiqotimizda 
har bir omil zahiralardan foydalanishning tashkiliy-iqtisodiy maqsadi, tamoyili, vositalari va samaradorlik ko‘rsat-
kichlari ishlab chiqildi (1-jadval). Quyida ularning harakat mexanizmi va vositalarini ko‘rib chiqamiz.

1-jadval: Yirik sanoat korxonalarida zamonaviy boshqaruvni joriy etish asosida mehnat samaradorligini 
oshirishning tashkiliy-iqtisodiy ko‘rsatkichlari

Foydalanishning 
tashkiliy-iqtisodiy 

mexanizmi

Tashkiliy-
iqtisodiy 

tamoyillar
Maqsad Vositalar Samaradorlik 

ko‘rsatkichi

Mehnatni samarali 
tashkil qilish 
asosida mehnat 
samaradorligini 
oshirish

Rejalashtirish
Ma’lum jarayonning sodir 
bo‘lishiga oldindan muqobil 
rejalarni tuzib olish

Istiqbolda rivojlantirishning 
loyiha va dasturini ishlab 
chiqish

Iqtisodiy o‘sish;
Raqobatdoshlik

Ilmiylik
Mehnatni tashkil etish 
va boshqarishda fanning 
sunggi yutuqlarini joriy etish

Xorij va mahalliy sanoat 
korxonalarda hamda ilmiy 
tadqiqot institutlardagi 
mehnatni tashkil etish 
borasidagi yangilik va 
yutuqlarni faoliyatga kiritib 
borish

Boshqaruv 
samaradorligi;
Mehnatdan mamnun 
bo‘lish

Mehnat salohiyatini 
oshirish 
asosida mehnat 
samaradorligini 
oshirish

Motivatsiya

Xodimlarning mehnat 
salohiyatidan to‘liq 
foydalanish imkonini 
beradigan rag‘batlantirish 
tizimini ishlab chiqish va 
amalga qo‘llash

Munosib mehnat sharoitini 
yaratish;
Kadrlar malakasini oshirish;
Ijodiy erkinlik

Xavfsiz mehnat 
sharoiti;
Mehnat unumdorligi;
Mehnat sig‘imi

Adolatlilik

Xodimlarning individual 
mehnat natijasini hisobga 
olgan holda moddiy foydani 
taqsimlash

Mehnatni rag‘batlantirishda 
personal yondashish

Ijtimoiy-iqtisodiy 
samaradorlik

Innovatsion 
texnologiyalar 
asosida mehnat 
samaradorligini 
oshirish

Uzluksizlik

Ishlab chiqarish 
jarayonidagi beunum 
vaqt sarfini (nosozliklar, 
quvvatning pastligi va h.k) 
yo‘qotish

Innovatsion texnologiyalarni 
faoliyatga joriy etish;
Mehnat intizomini 
mustahkamlash

Ish vaqti 
samaradorligi;
Jonli mehnat tejalishi

Rentabellik

Faoliyatga chora-tadbirlarni 
qo‘llash asosida iqtisodiy-
moliyaviy samarani 
prognozlash

Resurslardan oqilona 
foydalanish;
Investitsion loyihalardan 
samarali foydalanish

Iqtisodiy-moliyaviy 
samaradorlik

Innovatsion texnologiyalar asosida mehnat samaradorligini oshirish – yirik sanoat korxonalarida mehnat 
samaradorligini ilg‘or innovatsion texnologiyalarni faoliyatga keng jalb qilgan holda oshirishni ko‘zlaydi. Bunda, 
faoliyatga yangi ishlab chiqarish quvvatlari va texnologik modernizatsiya ishlarini amalga oshirish uchun faol 
investitsiya loyihalarini amalga oshirishni, shuning zamirida innovatsion texnologiyalarni hamda zamonaviy 
bilimlarga ega bo‘lgan kadrlarni jalb qilish bilan amalga oshiriladi.

Mehnatni samarali tashkil qilish asosida mehnat samaradorligini oshirish – bu insonning mehnat qilishi 
bilan bog‘liq omil zahiralarni inobatga olib, mehnat samaradorligi oshishiga ta’sir qiluvchi, kadrlar malakasini 
oshirish, ishni to‘g‘ri tashkil qilish, resurslardan oqilona foydalanish, xavfsiz mehnat sharoitini yaratishni inobat-
ga oladi. Bunda, kadrlar malakasi, resurslardan to‘g‘ri foydalanish va samarali boshqaruv asosiy o‘ringa ega.

Mehnat salohiyatini oshirish asosida mehnat samaradorligini oshirish – xodimlar o‘z mehnat imkoniyatlar-
ini namoyon qilishlari va ulardan samarali foydalanish imkonini beradigan choralardan iboratdir. Bu xodimlarni 
adolatli rag‘batlantirish, ijodiy erkinlik, qulay mehnat sharoitini yaratilishida namoyon bo‘ladi.

Yirik sanoat korxonalarida mehnat samaradorligini oshirishda innovatsion menejment mavjud zahiralardan 
foydalanishning tashkiliy-iqtisodiy mexanizmining har bir elementi harakatga kelishiga zamin yaratadi. Bunda, 
mehnatni tashkil qilishdagi (iqtisodiy, tashkiliy, ijtimoiy-psixologik, texnologik) elementlarni (1-rasm) hisobga 
olish maqsadga muvofiq deb hisoblaymiz. 

Tashkiliy element vositalari:

1) zamonaviy boshqaruv uslublaridan foydalan-
ish;

2) ishlab chiqarish, investitsiya, moliyaviy va 
mehnat resurslaridan samarali foydalanish;

3) ijtimoiy-mehnat munosabatlarini tartibga sol-
ishda zamonaviy xalqaro standartlarga mu-
vofiq yangi bo‘linma va lavozimlarni joriy etish;

4) xodimlar malakasi va bilimini oshirishda xo-
rijning yetakchi sanoat korxonalari va ta’lim 
muassasalarida amalga oshirishning samarali 
tizimini yaratish;

5) xodimlarning malaka darajasini inobatga olgan 
holda mehnatga jalb qilish;

6) korxonalarda mehnat resurslarining kuchli va 
kuchsiz tomonlarini aniqlash imkonini beradi-
gan mehnat samaradorligini tashkiliy-iqtisodiy 
baholash choralarini ishlab chiqish.

Ijtimoiy-psixologik element vositalari:

1) sanoat korxonalarining innovatsion rivojla-
nishiga yo‘naltirilgan jamoaviy madaniyatni 
shakllantirish;

2) hududda korxonalarning nufuzini oshirish;

3) korxonalarda psixologik muhitni yaxshilash;

4) korxonalarda ishchi-xodimlarning mehnat sha-
roitlaridan qoniqish hissini oshirish.

Iqtisodiy element vositalari:

1) korxonalarda xodimlarni moddiy va ma’naviy 
rag‘batlantirishning samarali tizimidan foydal-
anish;

2) korxonalarda xodimlarning ish joyi va mod-
diy-texnik bazasini yaxshilash va takomil-
lashtirib borish.

Texnologik element vositalari:

1) innovatsion texnologiyalardan foydalanish sal-
mog‘ini oshirish;

2) fandagi texnologik yangiliklarni faoliyatga tez-
korlik bilan joriy etish;

3) zamonaviy moddiy-texnik resurslardan sama-
rali foydalanish;

4) ishlab chiqarishning muqobil innovatsion vari-
antlarini faoliyatga joriy etib borish;

5) zamonaviy texnologiyalarni ishlata oladigan 
kadrlarni shakllantirish;

6) moddiy-texnik resurslardan samarali foydalan-
ishda xodimlar mas’uliyatini oshirib borish.

INNOVATSION MENEJMENTNI JORIY ETISHNI VUJUDGA KELTIRUVCHI ELEMENTLAR

1-rasm: Yirik sanoat korxonalarida mehnat samaradorligini oshirishda innovatsion menejmentni joriy etishni 
vujudga keltiruvchi elementlar

STashkiliy elementlar – boshqaruvga zamonaviy boshqaruv uslublarini qo‘llash, tartib-intizom va mas’uliyat-

ga asoslanadi. Sanoat korxonasida ishlab chiqarish va mehnatni to‘g‘ri tashkil qiladigan, xodimlarga qo‘yilgan 
vazifalarni o‘z vaqtida sifatli bajarishlari uchun doimiy nazorat, zaruriy boshqaruv qarorlari va ularning ijrosi 
bo‘yicha mas’uliyatni nazarda tutadi.

Iqtisodiy elementlar – sanoat korxonasida xodimlarning mehnat potensiali va motivatsiyasini oshirish im-
konini beradigan iqtisodiy vositalardan iborat bo‘ladi. Iqtisodiy elementlarning harakat samaradorligiga: sanoat 
korxonasining mulkchilik shakli, boshqaruv tizimi, tarmoq sanoat korxonasidagi o‘rtacha mehnat haqi kabilar 
ta’sir ko‘rsatadi.

Texnologik elementlar – xodimlarning mehnat sarfini qisqartirish, sifatli mahsulot yaratish, resurslardan 
oqilona foydalanish imkonini yaratadigan innovatsion texnologiyalarni qo‘llashni nazarga tutadi. Texnologik ele-
ment sanoat korxonasida zamonaviy texnologiyalar bilan ishlay oladigan kadrlar bilan ta’minlash va ishlab 
chiqarish quvvatlarini oshirishga qaratilgan.

Ijtimoiy-psixologik elementlar – sanoat korxonasida insonning shaxsiy potensialini namoyon qilishga, o‘z 
ustida ishlashga va jamoada iliq ijtimoiy-psixologik muhitni yaratishga qaratilgandir. Ijtimoiy-psixologik element 
jamoada xodimlarning tashabbusi, ixtidorini aniqlash, yakuniy mehnat natijasini oshirishda motivatsiyadan foy-
dalanish, mehnatdan mamnun bo‘lish, rahbariyat va xodimlar o‘rtasidagi uzviy do‘stona aloqani yaratish im-
konini beradi.

Yirik sanoat korxonalarida mehnat samaradorligini oshirishda innovatsion menejmentni joriy etilishi nafaqat 
mehnat samaradorligini oshirishning tashkiliy-iqtisodiy mexanizmi elementlaridan, balki elementlarni mehnat 
samaradorligini oshirish vositalari yordamida amalga oshirish kerak. Mehnat samaradorligini oshirish vositalari 
sifatida quyidagilarni keltirish mumkin, bunda:

● moddiy, mehnat va moliyaviy resurslarni eng zarur sanoat tarmoqlarini rivojlantirish uchun yo‘naltirish, 
fan-texnika yutuqlaridan foydalangan holda sanoat tarmog‘ini rivojini rejalashtirish;

● mehnat sifati va samaradorligini oshirish maqsadida sanoat tarmoqlarining barcha jabhalari faoliyatini 
baholash negizida bo‘lgan barcha ko‘rsatkichlar tizimini takomillashtirish;

● fan-texnika taraqqiyoti yutuqlarini qo‘llash asosida mehnatning texnik qurollanganlik darajasini oshirish, 
iqtisodiy dastaklar asosida esa mehnatning moddiy asosini yaxshilash;

● mehnat va maishiy xizmat sharoitlariga ta’sir etuvchi iqtisodiy va ijtimoiy choralarni kuchaytirish, mehnat 
huquqlarining amal qilinishiga erishish;

● mehnatning yakuniy natijasi va ishchilar mehnatini baholash imkonini beradigan tizimdan foydalanish.
Mehnat samaradorligini innovatsion menejment asosida samarali oshirishda personal mehnat natijasi va 

faoliyat mehnatini baholash tizimini joriy etish muhim ahamiyatga ega. Personal mehnat samaradorligini ba-
holash birinchidan, ishchi-xizmatchilar qanday ishlayotganligi; ikkinchidan, ushbu holatda qanday natijalarga 
erishilganligi; uchinchidan, buning barchasi sanoat korxonasi faoliyatiga qanday ifodalanishi (namoyon bo‘lishi, 
ta’sir ko‘rsatishi) bilan aniqlanadi.

Personal mehnati samaradorligini baholash sanoat korxonasining inson resurslariga nisbatan bajariladi-
gan tashkiliy nazoratining asosiy tarkibiy qismi hisoblanadi va quyidagi maqsadni ko‘zlaydi: personal mehnati 
natijadorligini yaxshilash (mavjud mehnat salohiyatini qo‘llash va to‘liq foydalanish); ish bilan bog‘liq bo‘lgan 
qarorlarni qabul qilishda rahbar va ishchilarni zaruriy axborot bilan ta’minlash.

Yirik sanoat korxonalarida ishchilar mehnatini baholashda xususiy ko‘rsatkich hisoblangan personal 
mehnati faoliyatidagi majburiyat darajasidan foydalanildi. Personal mehnat faoliyatidagi majburiyat darajasi 
bo‘yicha baholash uslubini qo‘llashda, ISO 9001:2008 sifatni boshqarish xalqaro standart sertifikati bilan taqdir-
langan “Sho‘rtanneftgaz” MChJ misolida, undagi rahbar va ishchi-xodimlar mehnatini tahlil qilamiz hamda aso-
siy hisoblash ko‘rsatkichlarini belgilaymiz. Korxonada personal mehnatini baholashda alohida korxona faoliyati, 
rahbar va xodimlarga bog‘liq holdagi ko‘rsatkichlarni inobatga olgan holda sotsiologik so‘rovnoma o‘tkazish 
orqali aniqlab topiladi.

Tadqiqotlarimiz natijasida aniqlangan ishchilar mehnatini baholashning majburiyat darajasi yordamida is-
honchli va sifatli ishchilar mehnatini baholashda bilish zarur hisoblanadi. Personal majburiyat darajasini aniqlash 
orqali, ishchilar mehnatini baholash asosida olingan natijalardan to‘g‘ri foydalanish imkoni paydo bo‘ladi va shu 
asosida personalning egallab turgan lavozimlari bo‘yicha majburiyat darajasi bilan ishchilar mehnatini baholash 
natijasi o‘zaro mos ravishdaligini ifodalash mumkin. Shunday qilib, har bir xodimning egallab turgan lavozi-
mida bajaradigan mehnat funksiyasi bo‘yicha majburiyat va mas’uliyat darajalarini bilish maqsadida tanlangan 
korxonada sotsiologik so‘rovnoma o‘tkazildi va bu korxona personalining majburiyat tasnifini ifodalash imkonini 
berdi (2-jadval).

Xodimlarning mehnat faoliyatidagi funksiyalariga: rejalashtirish, mehnatni tashkil qilish, nazorat qilish, 
motivatsiya va o‘zaro muvofiqlashtirish (koordinatsiya)ni keltirish mumkin. Majburiyat tasnifi “Sho‘rtanneftgaz” 
MChJ sanoat korxonasidagi ma’muriyat personalining professionallik darajasini ifoda etadi.

2-jadval: “Sho‘rtanneftgaz” mas’uliyati cheklangan jamiyati sanoat korxonasi ma’muriyat personalining majburiyat 
tasnifi

№ Ko‘rsatkichlar nomi

Personal boshqaruv xodim (rahbar)lari lavozimi

1. Xodimlarning mehnat faoliyatidagi asosiy funksiyalari

1.1. Rejalashtirish Xm.m. Xm.m. Xm.m. Mf.b. Xm.m. Xm.m. 5 1 0

1.2. Mehnatni tashkil qilish Xm.m. Xm.m. Xm.m. Xm.m. Mf.b. Xm.m. 5 1 0

1.3. Nazorat qilish Xm.m. Mf.b. Xm.m. Xm.m. Xm.m. Xm.m. 4 2 0

1.4. Motivatsiya Mf.b. Mf.b. Xm.m. Xm.m. Mf.b. Xm.m. 3 3 0

1.5. O‘zaro muvofiqlashtirish Xm.m. Xm.m. Mf.b. Mf.b. Mf.b. Xm.m. 3 3 0

2. Personalning majburiyat darajasi

2.1. Yuqori malakali xodim 4 3 4 3 2 5 21

2.2. O‘rtacha malakali xodim 1 2 1 2 3 0 9

2.3. Malakasiz xodim 0 0 0 0 0 0 0
Bunda: Xm.m. – majburiyat, mas’uliyat va malakaga ega bo‘lgan xodim; Mf.b. – mehnat faoliyati davomida bajarishi 
mumkin bo‘lgan mehnat funksiyasi (doimiy holda emas); Mx. – mutlaqo bu mehnat funksiyasini bajarmagan yoki xab-
ardor emas.

Yuqoridagi 2-jadvaldan, korxona bosh direktori doimiy holda mehnat faoliyatida motivatsiya funksiyasini, 
bosh muhandis nazorat qilish va motivatsiya mehnat funksiyasini, moliyaviy ishlar bo‘yicha o‘rinbosar mehnatni 
o‘zaro muvofiqlashtirishni, kadrlar bo‘limi boshlig‘i rejalashtirish va mehnatni o‘zaro muvofiqlashtirishni, mehnat-
ni muhofaza qilish xizmati boshlig‘i mehnatni tashkil qilish, motivatsiya va mehnatni o‘zaro muvofiqlashtirish 
mehnat funksiyalarini mos ravishda bajarmasligini ko‘rish mumkin. Aniqlangan natijalardan qayd qilish mumkin-
ki, tahlil qilinayotgan korxonadagi xodimlar mehnat malakasi va majburiyatini to‘liq bajarishi 70 foiz, qisman ba-
jarilish holatlari esa 30 foizni tashkil qilmoqda. Korxonada personal boshqaruvi xodimlari mehnat funksiyalarini 
bajarishda lavozim majburiyati va mas’uliyatini his qilgan holda samarali mehnat faoliyatini olib borishgan yoki 
boshqacha qilib aytganda, lavozim darajasida salohiyatga ega bo‘lgan xodimlar ulushi yuqoriligini ko‘rsatmoq-
da. Mehnat funksiyasini bajarishga mas’ul bo‘lgan xodim, o‘z lavozimidagi mehnat funksiyasini bajarishi lozim. 
Bunday holat, xodimlarning lavozim bo‘yicha mehnat funksiyalariga kirmaydigan ishlarni qilmaslik va unga 
javob bermaslikni yuzaga keltiradi hamda pirovardida lavozim mehnat funksiyalaridagi majburiyatlarni to‘liq 
bajarilishini ta’minlab beradi.

Tadqiqotlarimiz natijasida tasniflangan majburiyat tasnifi korxonadagi lavozim mehnat majburiyatini ifoda 
etadi. Shunday qilib, xodimlar mehnat faoliyatidagi lavozim talablariga javob berishi, shuningdek mavjud lavozim 
ham personalga mos kelmog‘i kerak. Bu albatta korxonaga xodimlarni lavozimga tayinlash va sifatli mehnat 
funksiyalarini bajarish uchun xodimni qo‘shimcha o‘qitish, seminar-trening yoki malakasini oshirishga sarfla-
nadigan vaqt hamda moliyaviy xarajatlarni tejash imkonini beradi. Tanlangan sanoat korxonasida xodimlarni 
qo‘shimcha o‘qitish va malakasini oshirishga sarflanadigan vaqt hamda moliyaviy sarflarni tejab qolish maqsa-
dida korxonaning muhandis-texnik tsehi xodimlarini mehnat funksiyasi bo‘yicha o‘tkazilgan so‘rovnoma natijas-
ini tahlil qilinganida 56 nafar omilkor, frezerlovchi va tokarchidan iborat bo‘lgan xodimlarni qo‘shimcha o‘qitish 
uchun sarflanishi lozim bo‘lgan 156,8 mln.so‘mni va 4480 daqiqa ish vaqtini tejab qolish imkoniyatini berdi.

Personal mehnatini baholash natijalaridan korxona rahbariyati nafaqat personal mehnat sifatini, balki maz-
kur lavozimga xodimni mos kelishini ham aniqlash imkonini beradi. Xodim o‘z majburiyati darajasida yuqori 
mehnat natijalarini ko‘rsatsa, demak mehnat lavozimiga munosib hisoblanadi.



145

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz

2023-yil, iyul.  № 7-son.

T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
SX U L O S A  V A  T A K L I F L A R

Yuqorida keltirilgan hisoblash ko‘rsatkichlaridan foydalanib personal mehnati hisoblab topiladi va ularni 
lavozim bo‘yicha majburiyat darajalarini qiyoslash asosida personal mehnatini aniqlash imkonini beradi. Agar 
mehnat natijasi lavozim bo‘yicha personal majburiyat darajasiga muvofiq kelsa, xodimlar samarali mehnat faoli-
yatini olib borayotganligini anglatadi, aksincha majburiyat darajasiga mos kelmasa, unda rahbariyat tomonidan 
bajaradigan funksiyani qayta ko‘rib chiqishi, mehnat funksiyasini oshirishi yoki qisqartirishi evaziga mehnat 
samaradorligini oshirishi mumkin bo‘ladi. Shuni qayd etib o‘tish mumkinki, majburiyat darajasi asosida ishchilar 
mehnatini baholash: birinchidan, xodimlarning lavozimga muvofiqlik darajasini ifoda etadi; ikkinchidan, belgil-
angan mehnat funksiyasini bajarishda xodimning mehnat samaradorligi, uning professional kasb va majburiyat 
darajalariga ega ekanligini aniqlash; uchinchidan, zamonaviy texnologiyalarni ishlata oladigan kadrlar shakllan-
tirish imkonini beradi. Majburiyat darajasi bo‘yicha baholashda agar foydalanilayotgan ko‘rsatkichlar obyektiv, 
hisoblash darajasida ifoda etilgan va asoslangan bo‘lsa samarali hisoblanadi. Baholashda majburiyat darajasi 
uslubidan foydalanib aniqlash amaliy ahamiyatga ega hisoblanadi, chunki ko‘rsatkichlar har bir xodim bo‘yicha 
mehnat standartini aniqlamasdan, balki uning mehnat sur’atini namoyon etadi. Bu har qanday holat(vaqt)da 
ham baholash xodimning mehnatini yoki bajaradigan mehnat funksiyasini korreksiya qilish mumkinligini ang-
latadi va bu sanoat korxonasida mehnat samaradorligini samarali boshqarish imkoniyatini kengaytiradi.

Yuqoridagilardan kelib chiqqan holda shuni qayd qilishimiz mumkinki, yirik sanoat korxonalarida mehnat 
samaradorligini oshirishning ijtimoiy-iqtisodiy va iqtisodiy ishlab chiqarish maqsadlariga erishishda innovatsion 
menejmentga amal qilish muhim hisoblanadi (3-rasm).

 
3-rasm: Yirik sanoat korxonalarida mehnat samaradorligini oshirishga innovatsion menejment ta’siri



T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
S

146

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz

2023-yil, iyul.  № 7-son.

Yirik sanoat korxonalari faoliyatida innovatsion menejmentni joriy etish mehnat samaradorligini oshirishda: 
axborot, boshqaruv, tahliliy va nazorat vazifalarini o‘taydi. U butun korxona faoliyatining tarkibiy qismi bo‘lib, 
korxonaning uzoq muddatli strategiyasi talablariga javob beradigan personal mehnat natijasini oshirib borish 
kabi maqsadga erishishni kafolatlaydi.

